
SAMÞYKKTIR  

LANDSSAMTAKA LÍFEYRISSJÓÐA 

 

Heiti og heimili 

1. grein 

Samtökin heita Landssamtök lífeyrissjóða, - skammstafað LL. 

Heimili samtakanna er í Reykjavík. 

 

2. grein 

Landssamtök lífeyrissjóða eru samtök lífeyrissjóða, sem hafa starfsleyfi samkvæmt 

lögum nr. 129/1997 um skyldutryggingu lífeyrisréttinda og starfsemi lífeyrissjóða.  

 

Hlutverk 

3. grein 

Hlutverk samtakanna er: 

a) Að gæta í hvívetna hagsmuna sjóðfélaga þeirra lífeyrissjóða, sem aðild eiga að 

samtökunum. 

b) Að vera  málsvari lífeyrissjóðanna í þeim málum, sem varða heildarhagsmuni þeirra 

og koma á framfæri sjónarmiðum samtakanna við stjórnvöld og aðra aðila  í öllum 

meiriháttar málum sem varðað geta sameiginlega hagsmuni aðildarsjóðanna. 

c) Að hafa frumkvæði í almennri umræðu um málefni sjóðanna og um lífeyrismál og 

stuðla að jákvæðri ímynd þeirra. 

d) Að vinna að  útgáfu- og fræðslumálum lífeyrissjóða svo sem með  námskeiðum og 

fræðslufundum, skýrslugerð og annarri þjónustu við lífeyrissjóði og sjóðfélaga. 

e) Að stuðla að hagræðingu og þróun í starfi aðildarsjóðanna. 

f) Að fylgjast með þróun lífeyrismála erlendis og taka þátt í alþjóðlegu samstarfi 

lífeyrissjóðasamtaka. 

g) Að vinna að sérgreindum verkefnum fyrir einstaka lífeyrissjóði innan samtakanna, 

samkvæmt nánari ákvörðun stjórnar samtakanna, enda standi slík starfsemi 

fjárhagslega undir sér og sé samrýmanleg markmiðum þess og tilgangi. 

 

Aðalfundur 

4. grein 

Aðalfund samtakanna skal árlega halda fyrir lok maímánaðar. Stjórn samtakanna, 

samkv. 7. gr. ákveður fundarstað og fundardag.  

 

Aðalfund skal boða með a.m.k. mánaðar fyrirvara með bréfi og tölvupósti til 

hlutaðeigandi lífeyrissjóða. Ennfremur skal fundarboð birt á heimasíðu samtakanna.  

Rétt til setu á aðalfundi eiga stjórnir og framkvæmdastjórar aðildarsjóða. 

 

5. grein 

Aðalfundur hefur æðsta vald í málefnum samtakanna.  

Á aðalfundi skulu eftirtalin mál tekin fyrir: 

1. Skýrsla stjórnar um starfsemi á liðnu starfsári. 

2. Staðfesting ársreiknings. 

3. Breytingar á samþykktum samtakanna. 

4. Kjör stjórnar 

5. Kjör löggilts endurskoðanda eða endurskoðunarstofu. 

6. Ákvörðun um þóknun stjórnar. 

7. Fjárhagsáætlun næsta starfsárs. 

8. Ákvörðun árgjalds. sbr. 11. gr. 

9. Önnur mál. 

 

6. grein 

Einfaldur meirihluti atkvæða ræður á fundum samtakanna, sbr. þó 13. grein. Þó getur 

lífeyrissjóður farið fram á það við fundarstjóra að atkvæðamagn hvers lífeyrissjóðs í 

atkvæðagreiðslu á fundum samtakanna skuli að hundraðshluta vera hið sama og 

hlutfallsleg skipting inngreiddra árgjalda aðildarsjóða til samtakanna á síðasta 

almanaksári.  

Stjórn  

7. grein  

Aðalfundur samtakanna kýs stjórn samtakanna, sem skal skipuð 8 aðalmönnum og 8 til 

vara. Stjórnarmenn skulu kosnir til tveggja ára í senn og skal árlega kjósa helming 

stjórnarmanna. Varamenn skulu kosnir til eins árs í senn. Stjórnin skiptir sjálf með sér 

verkum.  

 

8. grein 

Formaður boðar til stjórnarfunda. Skylt er að halda stjórnarfund þegar tveir eða fleiri 

stjórnarmenn óska. Stjórnin skal halda fundargerðarbók og skulu fundargerðir 

undirritaðar af stjórnarmönnum.  

 

9. grein 

Stjórn samtakanna ræður framkvæmdastjóra þess, ákveður laun hans og önnur 

starfskjör og setur honum starfsreglur. Framkvæmdastjórinn er ekki kjörgengur í stjórn. 

Framkvæmdastjóri annast daglegan rekstur samtakanna  og fer í því efni eftir þeirri 

stefnu og fyrirmælum sem stjórn samtakanna hefur gefið.  

 

Árgjald 

10. grein 

Hver sá lífeyrissjóður, sem gerist aðili að samtökunum skal greiða árgjald til 

samtakanna. Árgjald skal ákveðið á aðalfundi samtakanna í samræmi við samþykkta 

fjárhagsáætlun og miðast það við hundraðshluta af iðgjaldatekjum næstliðins 

reikningsárs miðað við 12% iðgjald. 

 

Gjalddagi árgjalds er 1. júní ár hvert.  

 

Reikningsár LL er almanaksárið 

Aðildarbeiðni 

11. grein 

Nú óskar lífeyrissjóður eftir aðild að samtökunum og skal hann þá senda stjórn 

samtakanna aðildarbeiðni ásamt starfsleyfi og samþykktir sjóðsins. Lífeyrissjóður telst 

fullgildur aðili að samtökunum frá þeim degi sem stjórn samtakanna hefur samþykkt 

aðildarbeiðnina.   

 

Úrsögn 

12. grein 

Úrsögn úr LL er því aðeins gild, að hún hafi verið samþykkt í stjórn hlutaðeigandi 

lífeyrissjóðs og tilkynnt með a.m.k. 6 mánaða fyrirvara og tekur þá gildi frá næstu 

áramótum. 

 

 

 

 

Breytingar á samþykktum  

13. grein 

Breytingar á samþykktum þessum er einungis unnt að gera á aðalfundi. Stjórn 

lífeyrissjóðs, sem óskar eftir að bera fram tillögur til breytinga á samþykktum, skulu 

senda þær stjórn samtakanna eigi síðar en í marslok. Slíkar tillögur svo og tillögur 

stjórnar um breytingu á samþykktum, skulu sendar aðildarsjóðum samtakanna með 

fundarboði. 

 

Breyting á samþykktum þarf samþykki 2/3 hluta greiddra atkvæða til þess að þær nái 

fram að ganga. 

 

Slit samtakanna 

14. grein 

Ákvörðun um slit samtakanna skal tekin á aðalfundi og þarf slík ákvörðun 2/3 hluta 

greiddra atkvæða til þess að öðlast gildi, enda hafi tillögu þar að lútandi verið getið í 

fundarboði sem um samþykktarbreytingu væri að ræða.  

 

 

 

 

 

Samþykkt á aðalfundi Landssamtaka lífeyrissjóða þann 15. maí 2008.  


